
謾興

（五首）

作者：王冕　元

本作品收錄於《列朝詩集/甲前05》

草木何搖撼，工商已破家。

饒州沉白器，勾漏伏丹砂。

吳下難移粟，江西不運茶。

朝廷政寬大，應笑井中蛙。

壬辰天意別，春夏雨冥冥。

雲氣何時斂，江聲未得停。

書生憐白髮，壯士喜青萍。

昨夜登西閣，悲笳不忍聽。

處處言離亂，紛紛覓隱居。

山林增氣象，城郭轉空虛。

俠客思騎虎，溪翁只釣魚。

諸生已星散，那得論詩書。

干戈猶未定，鼙鼓豈堪聞。

憂國心如醉，還家夢似雲。

關山千里遠，吳楚一江分。

朋舊俱零落，空嗟白鳥群。

濕雲垂地重，孤雁入天鳴。

到處干戈競，何時海岱清。

孤燈懸古壁，寒漏落空城。

可羨商山老，優游待太平。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

